
Unapređenje učešća mladih
Misija OSCE-a u Bosni i Hercegovini, kroz usmjerene projekte provedene na 
lokalnom nivou, nastoji podići nivo građanskog angažmana mladih osoba i potaknuti 
ih da preuzmu aktivniju ulogu u procesu donošenja odluka u svojoj zajednici. 

Angažman na lokalnom nivou
U sklopu inicijative Lokalno je primarno, Misija posebnu 
pažnju posvećuje uspostavi mehanizama za mlade, koji će 
im omogućiti da postanu aktivniji u mjesnim zajednicama 
i općinskim aktivnostima, te da postavljaju određene 
zahtjeve pred izabrane zvaničnike. 

Kako bi najbolje zastupala interese mladih ljudi i 
povećala sposobnost lobiranja za njihove potrebe, Misija 
potiče formiranje organizacija mladih i vijeća mladih, te 
unapređuje njihove sposobnosti putem različitih vrsta 
edukacije. Edukacija se usredsređuje na organiziranje 
etapa projekata, vještina rukovođenja i pregovaranja, 
tehnika lobiranja i zagovaranja, kao i na ostale tematske 
cjeline, osmišljene da povećaju sposobnosti organizacija 
mladih i unapređuju njihove sposobnosti u pogledu 
razvijanja projekata i pristupa resursima općinskih vlasti. 

Misija, također, radi s tijelima vlasti na lokalnom, 
entitetskom i državnom nivou, kako bi se osiguralo da budu 
usvojeni odgovarajući zakoni i odredbe, što će omogućiti 
veći angažman mladih ljudi u aktivnostima zajednice. Na 
lokalnom nivou, Misija podržava razvoj lokalnih politika 
mladih i politika koje se odnose na volonterski rad. 

Vijeća mladih
Vijeća mladih sastoje se, uglavnom, od članova lokalnih 
nevladinih organizacija mladih (NVO) i predstavljaju krovne 
organizacije na općinskom nivou, a mogu raditi kao 
direktni partneri lokalnim vlastima. Vijeća mladih često 
su uključena u razvoj i provedbu lokalnih politika mladih i 
zagovaraju i predstavljaju interese mladih osoba.

Iako čine bitnu sastavnicu zakonskih okvira i Republike 
Srpske i Federacije BiH, vijeća mladih ne postoje i ne 
rade u svim općinama Bosne i Hercegovine. Prepoznajući 
njihovu moguću ulogu u poticanju i omogućavanju većeg 
učešća mladih, Misija aktivno radi na uspostavi i jačanju 
utjecaja što većeg broja vijeća mladih.

Kroz prezentacije zakona o mladima i kroz različite 
radionice, u kojima učestvuju mlade osobe i općinski 
zvaničnici, Misija ima za cilj podići nivo svijesti o tom 
novom mehanizmu učešća mladih. Zatim, Misija podržava 
uspostavu vijeća mladih pružanjem podrške umrežavanju 
NVO-a mladih i doprinosi izgradnji sposobnosti članova 
vijeća mladih, uz pomoć specijalizirane obuke. 

Volonterski rad
Prepoznajući vrijednost volonterskog rada u pogledu lične 
promocije i jedinstva zajednice, Misija aktivno promovira 
volonterski rad i potiče mlade građane da postanu što 
angažiraniji. Misija pomaže ovaj proces organiziranjem 
radionica, prezentacija i pružanjem usmjerene podrške 
lokalnim volonterskim servisima. 

Kako bi se potaknuo volonterski rad i zaštitili oni koji 
volontiraju, Misija je snažno zagovarala razvoj zakonodavstva, 
koje prepoznaje i jasno definira status volontera i volonterski 
rad. Zakon o volonterskom radu usvojen je u RS (2008. 
godine) i Misija, u suradnji s lokalnim volonterskim servisima, 
međunarodnim organizacijama i NVO-ima, zagovara 
usvajanje slične zakonske regulative u Federaciji BiH i na 
državnom nivou, kao i  davanje većeg priznanja volonterskom 
radu na lokalnom nivou, kroz razvoj volonterskih politika rada 
i dodjele nagrada za volontere godine.

